

Nafarroako Parlamentuko EH Bildu Nafarroa talde parlamentarioari atxikitako foru parlamentari Javier Arza Porras jaunak, Parlamentuko Erregelamenduan xedatuaren babesean, 11-25/PES-00265 galdera egin zion Nafarroako Gobernuari, idatziz erantzun zekion. Bada, Nafarroako Gobernuko Barneko, Funtzio Publikoko eta Justiziako kontseilaria naizen aldetik, honako hau jakinarazten dut egindako galderei erantzunez:

1. Zer ezaugarri izan ditu lekualdatze horrek?

Lekualdaketa gertatu zen ekainaren 13ko goizaldean izaniko liskarren testuinguruan; orduan, istiluak gertatu ziren, eta haietan, hiriko altzariak suntsitu zituzten eta objektuak jaurti zituzten; ondorioz, polizia-patruilak joan behar izan ziren herrira, egoera kontrolatzen eta ordena publikoa bermatzen saiatzeko. 

Gertaera horien ondorioz larrialdiko bilera egin zuten, ekainaren 13an bertan, Nafarroako Gobernuaren zerbitzu batzuek. Bileran Martzillako 23 adingabe beste zentro batzuetara arratsalde hartan bertan eramatea erabaki zuten. Hartarako, Foruzaingoaren laguntza eskatu zen, 23 adingabeetako batzuek zerikusia izan baitzuten aurreko goizaldeko istiluetan.

Nafarroako Gobernu arduradunekin izaniko elkarrizketek hizpide izan zuten lekualdaketa nola egin, une oro bermaturik adingabeen, hezitzaileen eta esku hartzen zuten agenteen segurtasuna, bai haiei guztiei lekualdaketaren berri ematean eta zentroan nork bere jabetzak biltzean, bai ibilgailuetara eramatean eta azken destinoko zentroak harrera egin eta bakoitza nor bere tokian jartzean. 

Lekualdaketan, 23 adingabeez gain, honako hauek ere bazeuden autobusean: Martzillako behaketa- eta harrera-zentroko bi hezitzaile, zazpi foruzain eta agintari bat.

2. Adingabe guztiei jarri al zitzaizkien eskuburdinak? Zergatik?

Ez zitzaion eskuburdinarik jarri adingabe bakar bati. Zenbait kasutan nylonezko lazoak erabili ziren; neurriaren bidez bermatu nahi zen lekualdaketa erabateko segurtasunez egitea adingabeendako nahiz esku hartzen zuten langileendako (hezitzaileak, gidaria eta agenteak). Kontuan hartu behar da lekualdaketa toki hain txikian eta mugimenduan egitea aski konplexua zela. Haien eskubide guztiak errespetatu ziren, eta begirune osoz tratatu zituzten, jakina. Halaber, haiei adi egon ziren lekualdaketa osoan, eta ez zen intzidenterik egon.

3. Lekualdatze horretan errespetatu al da adingabeekin jarduteko polizia-protokoloa?

Esan bezala, haien eskubide guztiak errespetatu zituzten, eta begirune osoz tratatu zituzten. Proportzionaltasunak eta egoerara egokitzeak zuzendu zituzten Foruzaingoaren jarduketa guztiak, eta xede izan zuten une oro bermatzea lekualdaketan parte harturiko pertsonen segurtasuna eta babesa: adingabeak, zentroko hezitzaileak, gidaria eta agenteak. 
 
4. Zure departamentuak ezer eginen al du VOX Nafarroak sare sozialetan eskegitako bideo hori dela-eta, non argi eta garbi ikusten baita bi adingaberen aurpegia?

Kasu honetan, Pertsonen Autonomiarako eta Garapenerako Nafarroako Agentziako zuzendari kudeatzaileak emaniko ekainaren 27ko 388E/2025 Ebazpenaren bidez jardun da, zeinaren bidez zehapen-prozedura hasten baita VOX (Nafarroa) alderdi politikoaren kontra, ustez administrazioko arau-hauste larria egiteagatik. Arau-hauste hori jasorik dago haur eta nerabeei arreta eta babesa emateko araudian, zeina tipifikaturik baitago maiatzaren 11ko 12/2022 Foru Legearen 53.e) artikuluan (12/2022 Foru Legea, Haur eta nerabeei arreta eta babesa eman eta haien familiak, eskubideak eta berdintasuna sustatzekoa).

           Hori guztia jakinarazten dut, Nafarroako Parlamentuko Erregelamenduaren 15. artikuluan xedatutakoa betez.

Iruñean, 2025eko uztailaren 22an. 
Barneko, Funtzio Publikoko eta Justiziako kontseilaria

